
Ed. 568. Frumvarp til laga r238. mál]
um breyting á lögum nr. 19 10. maí 1965, um Húsnæðismálastofun ríkisins, sbr.
1. nr. 21 4. jan. 1968, um breyting á þeim lögum.

Flm.: Björn Fr. Björnsson, Einar Ágústsson.

1. gr.
Á eftir 4. gr. í lögunum komi ný grein, sem verður 5. gr., svo hljóðandi:
Byggingarsjóður (Veðdeild) skal gefa út og selja skuldabréf til 35 ára.
Kaupendur slíkra bréfa skulu hafa rétt til að draga andvirði þeirra frá skatt-

og útsvarsskyldum tekjum það ár, sem þeir kaupa bréfin af Byggingarsjóði (Veð-
deildinni). ÞÓ skulu ekki frádráttarbær meiri bréfakaup ár hvert en sem nemur
kr. 100000.00 hjá einstaklingum og kr. 300000.00 hjá fyrirtækjum.

Bankavaxtabréf þessi skulu vera ríkistryggð og *5 hluti hvers lánaflokks -



árssala -- dreginn út ár hvert. Vísitöluuppbót skal greidd á bréf þessi við útdrátt
á sama hátt og af lánum Byggingarsjóðs.

Bankavaxtabréf þessi skulu skráð á nafn, og hver lánaflokkur má eigi nema
hærri fjárhæð en 300 milljónum króna. Bankavaxtabréf þessi skal Byggingarsjóður
(Veðdeild) hafa til sölu í öllum bönkum og bankaútibúum, svo og þeim sparisjóð-
um, sem Húsnæðismálastjórn ákveður í samráði við Veðdeild.

Húsnæðismálastjórn og Veðdeild Landsbankans skulu ákveða gerð bréfanna og
fjárhæð hvers lánaflokks.

Vextir af bréfum þessum skulu vera hinir sömu og eru af lánum Byggingar-
sjóðs.

Nánari ákvæði um sölu og útdrátt bréfanna skulu sett með reglugerð.

2. gr.
Lög þessi öðlast þegar gildi.

Greinargerð.

Flestum er að verða það ljóst, að húsnæðisskorturinn hefur verið einn snarasti
þáttur í sívaxandi óðaverðbólgu. Þegar meta skal, hvað til ráða sé til lækkunar gífur-
legum kostnaði, sem byggingu húsnæðis fylgir, kemur margt til athugunar. Mesti
vandinn er skortur á fjármagni og undanskot að fylgja fram þeim ákvæðum, sem
felast í 3. gr. laga um Húsnæðismálastofnun ríkisins.

Sérfræðingar telja, að hér á landi þurfi að byggja ca. 1700--1800 íbúðir ár
hvert næstu 5-10 árin. Miðað við núgildandi byggingarkostnað munu 1700 íbúðir
kosta minnst ca. 2000 milljónir króna í fjárfestingu ár hvert. Lánsmöguleikar Bygg-
ingarsjóðs eru áætlaðir þetta ár 360 milljónir króna. Auk þessa koma svo hinir
ýmsu lífeyrissjóðir til, sem ekki er auðsætt, hve mikið geta lánað í þessu skyni,
en það getur vart eða alls ekki farið fram úr ca. 300 milljónum króna á ári. Bygg-
ingarsjóð vantar í ár, þ. e. 1969, a. m. k. 420-46(} milljónir króna til þess að geta
veitt þau hámarkslán, sem húsbyggjendur eiga rétt á. Þá er ekkert fé ætlað Bygg-
ingaráætluninni. Frá atvinnulegu sjónarmiði er hin mesta nauðsyn að festa fjár-
magn í byggingarstarfseminni og að því sé stefnt, að hún verði sem jöfnust ár frá
ári. Sízt má þar vera samdráttur á tímum atvinnuleysis.

Það er auðsætt, að þjóðfélaginu er þannig hin brýnasta nauðsyn, að stórauknir
verði útlánamöguleikar Byggingarsjóðs. Fjármögnun sú, sem til þarf i þessu skyni,
ætti að koma með auknum sparnaði.

Ein leiðin meðal annarra, sem að áliti okkar flm. er rétt að fara, er sú, sem
felst í þessu frv. Í Vestur-Þýzkalandi t. d. hefur líkri fjármögnunaraðferð í þágu
íbúðarlánakerfis verið beitt og gefizt með ágætum.

Í íslenzkri löggjöf er verðbréfasala með þeim hætti, sem frv. greinir, algjört
nýmæli. Hér á landi hafa verðbréf verið með öllu óseljanleg á frjálsum markaði
nema í mjög óverulegum mæli og þá með 40-50% afföllum. Víðast hvar í vestræn-
um heimi hefur verðbréfasala þjóðhagslega mikilvæga þýðingu á fjölmörgum svið-
um efnahagslífsins. Hjá okkur hefur hins vegar ekki reynt á slík viðskipti, að
minnsta kosti ekki svo að heitið geti, og er orsök þess vafalaust hið síminnkandi
verðgildi krónunnar.

Með því að vísitölutryggja verðbréfin, eins og frv. gerir ráð fyrir, er stefnt að
því, að menn sjái sér hag í því að kaupa slík bréf að öðru jöfnu. Síður yrði hlaupið
til að fjárfesta í margvíslegum miður þörfum hlutum. Mætti ætla, að þá drægi
úr ónauðsynlegri eyðslu, sem tíðkazt hefur hér um árabil, m. a. af ótta við að
eiga peninga stundinni lengur. Vantraustið á þeim hefur vissulega leitt til alvar-
legs vanmats á gildi sparnaðar, bæði hjá einstaklingum og félögum.

Þá mætti það verða hvatning til kaupa á verðbréfunum og jafnframt örvun
til fjáröflunar, ef andvirði bréfanna fengist frádregið skattskyldum tekjum og út-
svarsálagningu. Í þjóðfélagi okkar, sem þarf á öllu sínu vinnuafli að halda til upp-



byggingar á velflestum sviðum til sífellt bættrar framtiðaraðstöðu þjóðarinnar, er
nauðsyn, að hver og einn verkfær borgari inni af hendi hagnýtt starf og iðki spar-
semd, svo sem tök eru á, sín og þjóðfélagsins vegna. Við höfum, svo að eitt dæmi
sé tekið, ekki efni á því, að dugmiklír aflaskipstjórar fari i land um 2ja eða 3ja
mánaða skeið, vegna þess að kúfurinn af tekjum þeirra kann að fara i opinber
gjöld. Við höfum ekki fremur efni á því, að fjöldi einstaklinga leiði hjá sér margs
konar aukastörf, sem full þörf er á að vinna, með þeirri umsögn, að allt fari í skatta
og útsvör. Við flm. teljum núverandi atvinnuleysisástand aðeins tímabundið og
að atvinna verði meiri en nóg fyrir alla landsmenn, þegar því linnir. Til þess að
einstakir hátekjumenn geti ekki komizt undan verulegri greiðslu opinberra gjalda,
þykir rétt að takmarka árleg verðbréfakaup einstaklinga og fyrirtækja við ákveðna
frádráttarbæra hámarksfjárhæð.

Ekki er úr vegi að ætla, að betur yrði frá framtölum gengið, og er þá reiknað
með mannlegum veikleika, ef framteljendur gætu notað slík bréfakaup til nokkurrar
lækkunar skatta og um leið léttis á samvizku.

Þess vegna má þykja líklegt, að hin árlega verðbréfasala eftir þessari leið, sem
hér er bent á, verði ekki nema að nokkrum hluta til að draga frá tekjustofnum ríkis
og sveitarfélaga.

Erfitt er auðvitað að segja fyrir um það, hvað verðbréfasalan kynni að auka fjár-
mögnun íbúðarlánakerfisins. þrátt fyrir ýmsa kosti þess fyrir einstaklinga og fyrir-
tæki að festa fé í verðbréfum þessum og þrátt fyrir ríka þegnskapartilfinningu
margra, þá þætti e. t. v. sumum vafasamt að festa fé sitt jafnvel til 35 ára. Á hitt
er að líta, að verðbréfin hlytu jafnan að teljast sæmileg handveð fyrir lánum hjá
peningastofnunum, ef til þyrfti að grípa. Vísitölutryggingin og frádrátturinn við
skattframtal hlýtur að höfða til margra, enda þótt bréfin séu fram talin til eignar
og grunnvextir til tekna.

Við Íslendingar forsmáum engan veginn þátttöku í hvers konar happdrætti.
Verðbréfin verða að hluta árlega dregin út, og ræður hending þar hverju sinni.
E. t. v. yrði ýmsum þannig unnt að nota sömu þúsundirnar 2-3 sinnum til kaupa
á bréfum á 35 ára tímabilinu.

Eins og áður segir, er engin vissa um það, að með stefnu þeirri, sem í frv.
greinir, verði um verulega aukna fjármögnun að ræða til húsnæðismála. Það fer
eftir atvikum. En að áliti okkar flm. er það tilraunarinnar virði að stofna m. a.
með þessum hætti til fjáröflunar. Alvarlegur fjármagnsskortur Byggingarsjóðs og
brýn lánsfjárþörf hinna mörgu, sem brjótast í því að koma þaki yfir höfuð sér
og sinna, knýr svo fast á, að eigi verður hjá því komizt fyrir ríkisvaldið að leysa
úr þessum stórfellda og margþætta vanda með öllum tiltækum ráðum.


